
তব অনুগত মোরা; আজন্ম সেবিয়া,

ও কমল পদ, শেষে, এই হলো ফল?

ভাসাইলে দুঃখনীরে, অকূল অপার?

তোমার আশ্রয় তবু লইলাম শেষে—

দেখি কি তোমার ধর্ম্ম; বাঁচি কি না বাচি

হেজল বৃক্ষেতে নৌকা বাঁধিয়া তুফানে।”

নীরবিলা ইন্দ্র; আর দেবগণ, তারা

কি আর বলিবে মুখে, ইন্দ্রিয়ের দ্বার

খুলি দেখাইল সবে, মনের যাতনা।
চঞ্চল হইলা চণ্ডী ইন্দ্রের কথায়।

ক্রোধে উলাঙ্গিয়া অসি অমনি উঠিলা।

বক্ষে করাঘাত করি কহিলা সরোষে;—

"কার সাধ্য, কেবা স্পর্শে মমরক্ষ জনে—

হেন সাধ্য কার?—অসি ধরিলাম এই

দৈত্যকুল কালরূপে। কে নিবারে আমা?

এখনি যাইব যুদ্ধে, এখনি সদর্পে

দৈত্যপতি গর্ব্ব খর্ব্ব করিব আহবে।

দেখিব তাহার বক্ষে কতই সাহস,

বাহুদ্বয় কত বল ধরে বা তাহার।”
কহিলা রুদ্রেরে সতী;—"দেহ অনুমতি

নাথ, যাইব সমরে; বিনাশি শুম্ভেরে

নিবারি দেবের দুখ সুস্থিরি জগত!

